
Iqtisodiyot va moliya vazirligi huzuridagi Bojxona qoʻmitasining Bojxona instituti 

magistratura bosqichi tinglovchisi 

 

Annotatsiya: Ushbu maqolada import oʻrnini bosuvchi oziq-ovqat tovarlari ishlab 

chiqarishda “bojxona hududida qayta ishlash” bojxona rejimining ahamiyati, mavjud 

muammolar va ularning yechimlari tahlil qilingan.  

Аннотация: В данной статье анализируется значение таможенного режима 

«переработка на таможенной территории» при производстве импортозамещающей 

пищевой продукции, существующие проблемы и пути их решения. 

Abstract: This article analyzes the importance of the customs regime of “inward 

processing” in the production of import-substituting food products, existing problems and 

their solutions. 

KIRISH 

Bugungi kunda dunyoda yuz berayotgan, oqibatini baholash qiyin boʻlgan keskinliklar 

sharoitida Oʻzbekistonda oziq-ovqat xavfsizligini taʼminlashning dolzarb masalalaridan biri 

import oʻrnini bosuvchi oziq-ovqat tovarlari ishlab chiqarishni kengaytirish orqali importga 

bogʻliqlikni pasaytirish hisoblanadi. Bunda “bojxona hududida qayta ishlash” bojxona 

rejimida oziq-ovqat tovarlari ishlab chiqarishning oʻrni beqiyosdir.  

2023-yil yakuniga koʻra, Oʻzbekistonning tashqi savdo tovar aylanmasi  

46,56 mlrd. dollarni tashkil etib, shundan, 35,57 mlrd. (76,4%) import, 10,99 mlrd. 

(23,6%) eksportni tashkil etdi. Tashqi savdo saldosi -24,58 mlrd. dollar, yoki  

-52,8 foiz manfiy koʻrsatgichga ega boʻldi . Import miqdorining eksportga nisbatan bu 

qadar katta ekanligi mamlakatda import oʻrnini bosuvchi tovarlar ishlab chiqarishni 

kengaytirishga e‟tibor qaratish zarurligini koʻrsatib bermoqda. 

O„zbekiston Respublikasi Prezidenti Shavkat Mirziyoyev raisligida 2024-yil 18-yanvar 

kuni “2024-yilda investitsiya, eksport va sanoat sohalaridagi ustuvor vazifalar muhokamasi” 

yuzasidan o„tkazilgan videoselektor yig„ilishida “mahalliy mahsulotlarni tashqi bozorlarga 

yetkazishda ishonchli logistika zanjirlarini tashkil qilish, mintaqaviy va yirik xalqaro 

loyihalarni jadallashtirish, tovarlarni bojxona rejimida qayta ishlashni kengaytirish” bo„yicha 

topshiriqlar berildi . 

Material va metodlar 

Ushbu maqola mavzusini yoritishda amerikalik olim G.Gereffi, MDH olimlari 

R.Meshechkina, A.Kolpakov, S.Istomin, A.Suxarev, A.Antonov, N.Mojenko va turkiyalik 

olim S.Durularning tadqiqotlari o„rganildi. Ushbu olimlarning ishlarida iqtisodiyotning 

maʼlum bir tarmoqlari (asosan oziq-ovqat sanoati) tomonidan bojxona hududida qayta ishlash 

rejimini qoʻllashning samarasi, oʻziga xos xususiyatlari va ushbu rejimdan foydalanishning 

ushbu tarmoqlar rivojiga taʼsiri tahlil qilingan.  

Mazkur ilmiy maqolani tadqiq etishda umum-ilmiy uslublar: funksional yondashuv, 

tizimlilik, taqqoslash, qiyoslash, induksiya va deduksiya hamda boshqa metodlardan 

foydalanilgan.  

Tadqiqot natijalari 

Tahlillar asosida oziq-ovqat tovarlari importiga boʻlgan bogʻliqlikni yumshatishda 

bojxona hududida qayta ishlash rejimida oziq-ovqat mahsulotlari ishlab chiqarishning 

ahamiyati oʻrganildi. Mazkur rejimda oziq-ovqat tovarlari ishlab chiqarishni kengaytirish 

boʻyicha amaliy takliflar ishlab chiqildi.  

Tadqiqot natijalari tahlili 

Oʻzbekistonda bojxona hududida qayta ishlash bojxona rejimiga rasmiylashtirilgan 

tovarlar tarkibi tahlil qilinsa, uning kam sonli tovarlarga bogʻlanib qolganligini koʻrish 

mumkin (1-rasm). Asosan ikki turdagi tovar (bugʻdoy, transport va uning ehtiyot qismlari) 

butun qayta ishlashga joylashtirilgan tovarlar qiymatining qariyb 80 foizini tashkil etmoqda. 

Bu esa oʻz navbatida, bojxona hududida qayta ishlash rejimi imkoniyatlaridan samarali 

foydalanilmayotganligi haqida xulosa qilishga asos boʻladi. 

 
Oxirgi yillarda Oʻzbekiston hukumati tomonidan bojxona hududida qayta ishlash 

rejimida tovarlarni qayta ishlashda tadbirkorlarga qulayliklar yaratishga muhim eʻtibor 

qaratib kelinmoqda. Jumladan, Oʻzbekiston Respublikasi Prezidentining 2022-yil 25-

apreldagi “Bojxona hududida qayta ishlash bojxona rejimini qoʻllashni soddalashtirishga doir 

qoʻshimcha chora-tadbirlar toʻgʻrisida”gi PF-115 son Farmoni ushbu rejim imkoniyatlarini 

oshirishda muhim rol oʻynamoqda. Farmon 2022-yilning 1-mayidan kuchga kirib, u bilan 

bojxona hududida qayta ishlash bojxona rejimiga tovarlarni rasmiylashtirishdagi koʻplab 

toʻsiqlar olib tashlandi.  

Jumladan: 

- qayta ishlash operatsiyalari roʻyxati mahsulotlarni qadoqlash, oʻrash, saralash, 

tozalash, uskunalarni modernizatsiya qilish kabi operatsiyalarni kiritish hisobiga 

kengaytirildi;  

- bojxona hududida qayta ishlash rejimiga rasmiylashtirishda tovarlarning texnik 

jihatdan tartibga solish sohasidagi normativ hujjatlar talablariga muvofiqligini majburiy 

tasdiqlash hamda sanitariya-epidemiologik xulosani taqdim etish tartibi bekor qilindi;  

- maxsus iqtisodiy zona ishtirokchilari va vakolatli iqtisodiy operator maqomiga ega 

boʻlgan tadbirkorlik subyektlari uchun bojxona toʻlovlari toʻlanishini taʼminlash talabi olib 

tashlandi; 

- tovarlar eksport qilingandagi moliyaviy va tarif imtiyozlari qayta ishlashdan hosil 

boʻlgan tayyor mahsulotlar reeksportiga ham tatbiq etilishi belgilandi.  

Farmon qabul qilinishi natijasida bojxona hududida qayta ishlash rejimida tovarlarni 

rasmiylashtirgan tadbirkorlik subyektlari soni 2022-yildagi 157 nafardan 2023-yilda 254 

nafarga, rejimga rasmiylashtirilgan tovarlar qiymati 398,56 mln. dollardan 701,16 mln. 

dollarga (qariyb 76 foizga) oshdi (1-jadval). Jami 123 turdagi oldin bojxona hududida qayta 

ishlash rejimiga rasmiylashtirilmagan tovarlar ushbu rejimga joylashtirildi. Ushbu tovarlar 

tarkibida saralash va qadoqlash maqsadida olib kirilgan hoʻl va quruq mevalar, tozalash va 

qadoqlash maqsadida olib kirilgan oʻsimlik yogʻi, qadoqlash uchun olib kirilgan mineral 

oʻgʻit tovarlari va ushbu tovarlarni qadoqlashda ishlatiladigan tovarlar asosiy oʻrinni 

egallaydi. 

Bojxona hududida qayta ishlash bojxona rejimining qoʻllanilish dinamikasi  (mln. 

doll.) 

1-jadval 

 
Bojxona hududida qayta ishlash bojxona rejimini qoʻllashga doir yaratilgan 

qulayliklarga qaramasdan, rejimning qoʻllanilishi jadal ravishda ortib ketishiga toʻsiq 

boʻlayotgan ayrim muammolar ham mavjud. Bular: 

1) Tadbirkorlik subyektlari bojxona hududida qayta ishlash bojxona rejimi, uning 

imkoniyatlari toʻgʻrisida yetarli maʼlumotga ega emas; 

2) bojxona kodeksidagi ekvivalent tovarlar va ekvivalent kompensatsiya uchun 

koʻrsatilgan talablar birmuncha murakkabligi sababli ular bilan bogʻliq operatsiyalar amalda 

juda kam amalga oshiriladi;  

3) qayta ishlash mahsulotlarida foydalanilgan xomashyo tovarlarini 

identifikatsiyalashning murakkabligi;  

4) qayta ishlash mahsulotlarining chiqish normasini aniqlashning noaniqligi. 

Bojxona hududida qayta ishlash bojxona rejimi nafaqat eksport tovarlarini ishlab 

chiqarishda, balki import oʻrnini bosuvchi tovarlar ishlab chiqarishda ham tadbirkorlik 

subyektlari uchun muhim vosita sanaladi. Ayrim davlatlar amaliyotida qayta ishlash 

mahsulotlarini keyinchalik mamlakat hududida erkin muomalaga chiqarishni nazarda 

tutuvchi qayta ishlash rejimi ham amaliyotda qoʻllaniladi. Bunga misol tariqasida Yevrosiyo 

iqtisodiy ittifoqi (Rossiya, Belorussiya, Qozogʻiston, Armaniston, Qirgʻiz Respublikasi)ning 

Bojxona kodeksiga muvofiq “ichki isteʼmol uchun qayta ishlash” bojxona rejimini olish 

mumkin. Oʻzbekiston Respublikasi Bojxona kodeksiga muvofiq tovarlarni qayta ishlash bilan 

bogʻliq rejimlar ikkita – bojxona hududida qayta ishlash, bojxona hududidan tashqarida qayta 

ishlash rejimlaridan iborat. Bunda mamlakat ichida erkin muomalaga chiqariladigan 

tovarlarni ishlab chiqarish bojxona hududida qayta ishlash rejimida amalga oshirilishi 

nazarda tutiladi. 

Davlat Rahbari huzurida oʻtkazilgan yigʻilishda shuningdek, ichki bozor  

oziq-ovqat mahsulotlari importiga bogʻliq boʻlib qolayotganligi taʼkidlanib, talab yuqori 

boʻlgan 25 turdagi oziq-ovqat mahsulotini yurtimizda ishlab chiqarishni yoʻlga qoʻyish 

boʻyicha topshiriqlar berildi . Ushbu mahsulotlarga boʻlgan talabni ichki imkoniyatlar bilan 

qondirishda bojxona hududida qayta ishlash rejimini qoʻllashning ahamiyati nihoyatda katta 

hisoblanadi. 

Tahlillarga koʻra importda ulushi eng yuqori boʻlgan 25 turdagi oziq-ovqat 

mahsulotlarining jami import qiymati 1 mlrd. 54 mln. AQSh dollarini tashkil etib, shundan, 

kungaboqar yogʻi, shokolad, alkogolsiz ichimliklar, bolalar ovqatlari kabilar eng asosiy 

mahsulotlardir (2-jadval). 

 Importda ulushi eng yuqori boʻlgan 25 turdagi oziq-ovqat mahsulotlari toʻgʻrisida 

maʼlumot (2023-yil)  

2-jadval 

Tahlillar Oʻzbekistonning 2018-2022-yillardagi ushbu 25 turdagi oziq-ovqat 

mahsulotlari importi yillik oʻrtacha 192,6 mln. dollarga, yoki 41,25 foizga oʻsib 

borayotganligini koʻrsatmoqda (2-rasm). 

 
Oziq-ovqat mahsulotlari importining yillik 40 foizga ortishi bu juda katta oʻsish 

koʻrsatgichi boʻlib, agarda ichki ishlab chiqarish orqali ehtiyojni qoplash choralari 

koʻrilmasa, bu holat mamlakatning oziq-ovqat importiga bogʻliqlik darajasini keskin oshirib 

yuborishini taxmin qilish mumkin. 

Xulosa va takliflar 



Международный научный журнал                                                                        № 21(100), часть 1 
«Новости образования: исследование в XXI веке»                                              Мая , 2024 

6 
 

Yuqorida koʻrilgan masalalar yuzasidan xulosa qilish mumkinki, Oʻzbekistonda oziq-

ovqat mahsulotlari importini optimallashtirishda bojxona hududida qayta ishlash rejimi 

imkoniyatlaridan foydalanish muhimdir. Shu sababdan, bojxona hududida qayta ishlash 

rejimi tartibotlarini jahon tajribasi asosida yanada takomillashtirish, uni qoʻllashda toʻsiq 

boʻlayotgan muammoli holatlarni bartaraf etish yoʻnalishida quyidagi choralarni koʻrish 

maqsadga muvofiq: 

- tadbirkorlik subyektlari oʻrtasida bojxona hududida qayta ishlash rejimi 

imkoniyatlarini keng tushuntirish va amaliy koʻmak berishga qaratilgan ishlarni 

tizimlashtirish, koʻp import qilinayotgan oziq-ovqat mahsulotlarini mamlakat ichkarisida 

ishlab chiqarishni yoʻlga qoʻyish boʻyicha tavsiyalar berib borish; 

- koʻp import qilinayotgan oziq-ovqat mahsulotlari tarkibini tahlil qilgan holda, 

sohaga oid mutaxassislar ishtirokida ushbu tovarlarning tavsiyaviy standart chiqish 

normalarini tasdiqlash; 

- ayrim oziq-ovqat mahsulotlari ishlab chiqarishda foydalaniladigan va koʻp 

miqdorda olib kiriladigan xomashyolarni qayta ishlash mahsulotlarida identifikatsiyalash 

talabini bekor qilish. Misol uchun: shakar, kakao kukuni, oʻsimliklardan olingan yogʻlar, un, 

sut mahsulotlari; 

- yuqorida tahlil qilingan 25 turdagi oziq-ovqat mahsulotlari qayta ishlangandan 

soʻng erkin muomalaga chiqarilganda olib kirilgan xomashyolarga nisbatan qoʻllaniladigan 

bojxona toʻlovlaridan ozod qilish. 

